
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ
Ո Ր Ո Շ ՈՒ Մ
«——» «——————» 2021 թվականի №----Ն

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ ԴԵԿՏԵՄԲԵՐԻ 20-Ի ԹԻՎ 1509-Ն ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ

Ղեկավարվելով «Նորմատիվ իրավական ակտերի մասին» օրենքի 34-րդ հոդվածի 1-ին մասով՝ Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2018 թվականի դեկտեմբերի 20-ի «Թարգմանչի որակավորման կարգը սահմանելու մասին» թիվ 1509-Ն որոշման 1-ին կետում «ֆիզիկական անձինք» բառերից հետո լրացնել «,այն լեզվակիր ֆիզիկական անձինք, ովքեր ունեն համապատասխան ոլորտում թարգմանչական աշխատանքներ իրականացնելու առնվազն 3 տարվա փորձ» բառերը.
2. Սույն որոշումն ուժի մեջ է մտնում պաշտոնական հրապարակման օրվան հաջորդող տասներորդ օրը:

ՀԻՄՆԱՎՈՐՈՒՄ
«Հայաստանի Հանրապետության կառավարության 2018 թվականի դեկտեմբերի 20-ի թիվ 1509-Ն որոշման մեջ լրացում կատարելու մասին» Հայաստանի Հանրապետության կառավարության որոշման նախագծի ընդունման անհրաժեշտության

1. Կարգավորման ենթակա ոլորտի կամ խնդրի սահմանումը. 
Ներկայումս, Հայաստանի Հանրապետության կառավարության 2018 թվականի դեկտեմբերի 20-ի թիվ 1509-Ն որոշմամբ սահմանված կարգավորման պայմաններում պետության հաշվին ներգրավվող թարգմանիչների որակավորված համարվելու համար նախատեսված չափանիշներից ելնելով, գործնականում դժվարություն է առաջանում համապատասխան վարույթներում ապահովել բոլոր անհրաժեշտ լեզուներով թարգմանիչների ներգրավվածությունը: 
Ուստի՝ պետության հաշվին որպես թարգմանիչ ներգրավվող անձանց որակավորված համարվելու գործընթացը առավել ճկուն և արդյունավետ դարձնելու, ինչպես նաև անհրաժեշտ բոլոր լեզուներով թարգմանիչների ներգրավվածությունը հնարավորինս ապահովելու համար, անհրաժեշտություն է առաջացել Հայաստանի Հանրապետության կառավարության 2018 թվականի դեկտեմբերի 20-ի «Թարգմանչի որակավորման կարգը սահմանելու մասին» թիվ 1509-Ն որոշուման մեջ կատարել համապատասխան լրացում:
2.Առկա իրավիճակը.
Հայաստանի Հանրապետության Կառավարության 2018 թվականի դեկտեմբերի 20-ի «Թարգմանչի որակավորման կարգը սահմանելու մասին» թիվ 1509-Ն որոշման 1-ին կետով սահմանվում է, որ Քաղաքացիական դատավարության օրենսգրքի 46-րդ հոդվածի 3-րդ մասին համապատասխան՝ որակավորված են համարվում բարձրագույն ուսումնական հաստատությունների կողմից համապատասխան լեզվին տիրապետելու մասին մասնագիտական որակավորումը հաստատող փաստաթուղթ (դիպլոմ) ստացած գործունակ ֆիզիկական անձինք, ինչպես նաև Հայաստանի Հանրապետության կառավարության 2002 թվականի մարտի 2-ի «Նոտարական գործողություններին մասնակցող թարգմանչին որակավորման վկայական տալու կարգը հաստատելու մասին» N 193 որոշմամբ սահմանված կարգով որակավորման ստուգումն անցնելու մասին տեղեկանք ստացած թարգմանիչները:
Այսինքն՝ ստացվում է, որ բացի նոտարական թարգմանչի որակավորման վկայական ունեցող անձանցից, պետության հաշվին որպես թարգմանիչ վարույթներում կարող են ներգրավվել միայն այն անձինք, ովքեր ունեն բարձրագույն ուսումնական հաստատության կողմից տրված համապատասխան լեզվի մասնագիտական որակավորում՝ հանդիսանում են տվյալ լեզվի մասնագետ-լեզվաբան: Սակայն, անհրաժեշտ է նշել, որ գործնականում առկա են լեզուներ (օրինակ՝ սլովակերեն), որոնցով օրինակ՝ Հայաստանի Հանրապետությունում առկա բարձրագույն ուսումնական հաստատություններում մասնագիտացում չի իրականացվում և հետևաբար նաև չկա անձ, ով ունենա Հայաստանի Հանրապետության բարձրագույն ուսումնական հաստատությունների կողմից տրված այդ լեզվին տիրապետելու մասին համապատասխան մասնագիտական որակավորումը հաստատող դիպլոմ, այսինքն` ստացվում է, որ գործնականում գրեթե անհնար է դառնում տվյալ լեզուներով պետության հաշվին թարգմանիչների ներգրավումը։ Բացի այդ, առկա են դեպքեր, երբ անձը փաստացի լիարժեք տիրապետում է համապատասխան լեզվին, սակայն տվյալ լեզվի բարձրագույն մասնագիտական որակավորում չունենալու պատճառով չի կարող վարույթների շրջանակում ներգրավվել որպես պետության հաշվին տրամադրվող թարգմանիչ, օրինակ՝ կան բարձրագույն ուսումնական հաստատություններ, որոնցով անկախ մասնագիտացումից ամբողջ ուսուցումն իրականացվում է անգլերեն լեզվով (օրինակ՝ Հայաստանի Ամերիկյան Համալսարանը), ինչից տրամաբանորեն հետևում է, որ եթե անձն ավարտել է համապատասխան ուսումնական հաստատությունը, ապա տիրապետում է այն լեզվին, որով ստացել է համապատասխան ուսուցումը՝ անկախ այն հանգամանքից, թե ինչ մասնագիտացմամբ է սովորել:
Այս ամենի արդյունքում ստացվում է, որ Կառավարության 2018 թվականի դեկտեմբերի 20-ի թիվ 1509-Ն որոշմամբ սահմանված իրավակարգավորման պայմաններում բոլոր անհրաժեշտ լեզուներով և բավարար թվով պետության հաշվին ներգրավվող թարգմանիչների ապահովումը գործնականում դժվար է դարձել: Ուստի՝ հաշվի առնելով պետության հաշվին որպես թարգմանիչ ներգրավվելու գործընթացում առաջացած ներկայիս կազուսային իրավիճակը՝ «Հայաստանի Հանրապետության կառավարության 2018 թվականի դեկտեմբերի 20-ի թիվ 1509-Ն որոշման մեջ լրացում կատարելու մասին» Կառավարության որոշման նախագծով առաջարկվում է Կառավարության 2018 թվականի դեկտեմբերի 20-ի թիվ 1509-Ն որոշման մեջ կատարել լրացում, ըստ որի որակավորված կհամարվեն նաև այն լեզվակիր ֆիզիկական անձինք, ովքեր ունեն համապատասխան ոլորտում թարգմանչական աշխատանքներ իրականացնելու առնվազն 3 տարվա փորձ: Համապատասխան լրացումը կատարելու արդյունքում հնարավորություն կստեղծվի ընդլայնել տարբեր լեզուներով անհրաժեշտ թարգմանիչների թիվը, ինչպես նաև կխուսափենք թարգմանչի որակավորված համարվելու գործընթացում գործնականում առկա ավելորդ բարդություններից, ինչն էլ իր հերթին առավել արդյունավետ կդարձնի տվյալ ինստիտուտի կիրառումը: 
3. Կարգավորման նպատակները, ակնկալվող արդյունքը. 
Նախագծի հիմնական նպատակն է վերացնել պետության հաշվին թարգմանիչ ներգրավելու գործընթացում գործնականում ծագող դժվարությունները և բացառել կազուսային իրավիճակները: Նախագծի ընդունման արդյունքում կունենանք թարգմանչի որակավորման առավել ճկուն կարգ, կկարողանանք լայնացնել և առավել հստակեցնել պետության հաշվին թարգմանիչ ներգրավելու իրավունք ունեցող անձանց շրջանակը: 
4. Իրավական ակտի նախագիծը մշակող պատասխանատու մարմինը, ինչպես նաև, անհրաժեշտության դեպքում, նախաձեռնողի, հեղինակների և մշակմանը մասնակցող անձանց մասին տեղեկություններ.
Նախագիծը մշակվել է Արդարադատության նախարարության կողմից:
5. Նախագծի ընդունման կապակցությամբ լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
«Հայաստանի Հանրապետության կառավարության 2018 թվականի դեկտեմբերի 20-ի թիվ 1509-Ն որոշման մեջ լրացում կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ լրացուցիչ ֆինանսական միջոցների անհրաժեշտություն չկա և պետական բյուջեի եկամուտներում և ծախսերում սպասվելիք փոփոխություններ չեն նախատեսվում:

